
MINUTI 
 

Id-Disa’ Leġislatura 

 
Laqgħa tal-Kunsill Lokali Birgu 

Numru 31 
 
Il-Kunsill Lokali tal-Birgu ltaqa’ għal din il-laqgħa tad-disa’ leġislatura fil-ħamsa u 
nofs ta’ filgħaxija (5:30pm) nhar it-Tlieta 30 ta’ Ġunju 2026. 
 
PREŻENTI: 
  
Is-Sur Jason Portelli – Viċi Sindku 
Is-Sur Ian Barbara– Kunsillier 
Is-Sur Tristan Duncan – Kunsillier 
 
SKUŻATI: 
 
Is-Sur John Boxall – Sindku 
Is-Sinjorina Rianne Cini – Kunsillier 
 
 
UFFIĊJAL PREŻENTI: 
 
Is-Sur Christian Lawrence Raggio Vella – Segretarju Eżekuttiv 

MINUTI 
 
Il-Viċi Sindku s-Sur Jason Portelli, qal it-talba u  ppresedja l-laqgħa.  
 
31.1 Qari ta` Ittri ta` Apoloġija  

31.1.1 Is-Sindku s-Sur John Boxall, talab li jkun skużat minħabba raġunijiet ta’ 
saħħa. Apoloġija approvata. 
 
31.1.2 Il-kunsilliera s-Sinjorina Rianne Cini talbet li tkun skużata minħabba 
raġunijiet ta’ saħħa. Apoloġija approvata. 
 
31.2 Kunsiderazzjoni u approvazzjoni tal-Minuti tal-Laqgħa Numru 30 

31.2.1 Is-Segretarju Eżekuttiv ressaq għall-approvazzjoni l-Minuti tal-Laqgħa 
Numru 30.  
 
31.2.2 B’referenza għal punt 30.6 saret referenza għal-laqgħa li l-kunsill kellu 
mal-kumitat tas-Soċjetà Mużikali San Lawrenz u li għaliha kienu preżenti s-Sur 
Bjorn Callus, s-Sinjura Ilona Callus u s-Sur Simon Farrugia fil-preżenza tal-Avukat 
tal-Kunsill Dr David Bonello. Min-naħa tal-kunsill kienu preżenti l-Viċi Sindku s-
Sur Jason Portelli u l-kunsilliera Dr Ian Barbara u Tristan Duncan filwaqt li s-
Sindku kien online peress li kien ma jiflaħx. Wara diskussjoni sħiħa fuq il-garaxx 
u l-planċier, waqt din il-laqgħa, is-Sindku propona li l-planċier ma jidħolx fiż-żona 
li jinsab fiha bħalissa iżda jitpoġġa temporanjament fuq wara tal-garaxx fil-parti 
prinċipali li ma tissakkarx, sabiex il-planċier ma jibqax barra wara l-festa. Dan 
qed isir għaliex il-kunsill għandu bżonn l-ispażju biex jerfa’ l-affarijiet tiegħu u li 
għandhom ċerta valur. Din il-proposta ġiet diskussa fil-laqgħa tal-kunsill u 
approvata mill-Viċi Sindku u l-kunsilliera preżenti. Il-kumitat tas-Soċjetà Mużikali 
San Lawrenz se jkunu infurmati b’din id-deċiżjoni biex jekk dan jiġi aċċettat, isir 
kuntratt temporanju bid-data ta’ skadenza. 
 
31.2.3 B’referenza għal punt 30.9.3 il-kunsillier Dr Ian Barbara ta spjega dwar l-
applikazzjoni PA/03885/26 minn Heritage Malta sabiex jitħaffer mill-ġdid il-foss 
ta’ madwar il-Mużew Marittimu fuq wara tiegħu li jikkumplimenta aktar żvilupp 
li qed isir fil-mużew. Dr Barbara spjega li fost numru ta’ impatti negattivi mill-
proġett, hemm it-telf ta’ madwar 16-il parkeġġ, id-djuq tat-triq, is-siġar fin-naħa 
tal-ġenb u ħwejjeġ oħra. Dr Barbara propona li l-Kunsill Lokali tal-Birgu għandu 
jagħmel oġġezzjoni għal dan il-proġett u r-residenti jkunu nfurmati wkoll. Il-Viċi 
Sindku flimkien mal-kunsilliera preżenti qablu unanimament. 

31.2.4 Il-Viċi Sindku flimkien mal-kunsilliera preżenti approvaw il-minuti 
preżentati, unanimament. 
 
31.3 Korrispondenza 

31.3.1 Preżentata korrispondenza mibgħuta mis-Sur Daniel Orsini sabiex fis-17 
u 18 ta’ Lulju 2026 jorganizza attività tal-immudellar u moda f’Couvre Porte. Il-
Viċi Sindku flimkien mal-kunsilliera ma jsibu ebda oġġezzjoni u ġie maqbul li s-
Sur Orsini jitħalla fil-libertà tiegħu li jagħti donazzjoni xierqa lill-kunsill għall-użu 
tal-post. 
 
31.3.2 Preżentata korrispondenza mibgħuta mill-kunsillier s-Sur Tristan Duncan 
rigward il-planters il-kbar li hemm vojta fi Triq il-Piccolo Soccorso li 
oriġinarjament kienu għall-Pjazza tal-Birgu, sabiex jitnaddfu u idealment jiġu 
rilokati. Is-Segretarju Eżekuttiv infurmah li r-ritratti mibgħuta ilhom peress li 
dawn ġew imnaddfa mis-Sindku u l-ħaddiema u l-planters imtaqqba biex joħroġ 
l-ilma. Is-Segretarju spjega li s-Sindku indika diversi postijiet fejn dawn jistgħu 
jitpoġġew u għaldaqstant intalbet l-assistenza tal-MTA sabiex waħda titpoġġa l-
Pjazza tal-Birgu u oħra f’Wesgħat il-Kolleġġjata. 
 
31.3.3 Preżentata korrispondenza, inkluż pjanti, mibgħuta mill-Perit Mark John 
Scicluna rigward il-proġett li jikkumplimenta r-restawr tal-ġibjun ta’ Fuq tal-
Ħawli. Il-Viċi Sindku u l-kunsilliera qablu unaniment mal-proġett propost. 
 
31.3.4 Preżentata korrispondenza mibgħuta mis-Sindku ta’ Naoussa mil-Greċja 
bħala espressjoni ta’ interess għal ġemellaġġ mal-lokalità tal-Birgu. Il-Viċi Sindku 
flimkien mal-kunsilliera preżenti, qablu unanimament li jsir dan il-ġemellaġġ. 
 
31.3.5 Preżentata korrispondenza mibgħuta mill-EUPA dwar il-proġett Young 
Voices for an Inclusive Universe taħt il-kappa KA154-YOU fejn il-kunsill ġie 
nfurmat li dan il-proġett ma ġiex approvat. 
 
31.3.6 Preżentata korrispondenza mibgħuta mis-Sur Joseph Abdilla, COO ta’ 
District Operations Ltd sabiex jinforma lill-kunsilli lokali li l-performance bonus 
tal-ħaddiema taħt l-iskema se jitla’ minn 5% għal 10% u se jinqasam f’żewġ 
pagamenti, f’Ġunju u Diċembru .  
 
31.3.7 Preżentata korrispondenza mibgħuta mill-Kunsillier s-Sur Tristan Duncan 
dwar il-proposta sabiex għall-jiem taż-żewġ festi, il-kunsill jipprovdi mobile 

toilets u ambulanza. Il-Viċi Sindku flimkien mal-kunsilliera preżenti qablu li 
jinġiebu l-kwotazzjonijiet qabel tittieħed deċiżjoni dwarhom.  
Is-Segretarju Eżekuttiv informa lill-kunsill li fil-passat din qatt ma saret iżda li s-
Sindku kien tkellem mas-Sezzjoni Żgħażagħ Palmiżi sabiex għas-6 ta’ Awwissu 
biss, il-kunsill jipprovdi mobile toilets peress li huwa avveniment kbir fi Triq it-
Torri ta’ San Ġwann. 
 
31.3.8 Preżentata korrispondenza mibgħuta mis-Sezzjoni Żgħażagħ Palmiżi dwar 
ix-xow ‘Symphony of Lights’ li jsir nhar is-6 ta’ Awwissu fi Triq it-Torri ta’ San 
Ġwan bħalma jsir kull sena. Il-Viċi Sindku flimkien mal-kunsilliera preżenti, ma 
sabu ebda oġġezzjoni għal dan l-avveniment. 
 
31.3.9 Preżentata l-korrispondenza mibgħuta mill-assoċjazzjoni European 
Network of Holy Week and Easter celebrations dwar l-attivitajiet tal-
assoċjazzjoni bejn l-1 u l-31 ta’ Ottubru 2026 sabiex il-kunsill jissottometti l-
attivitajiet li se jorganizza lokalment. 
 
31.3.10 Preżentata korrispondenza mibgħuta mill-Kumitat tal-Klabb tar-Regatta 
tal-Birgu b’referenza għall-ittra mibgħuta mis-Sindku dwar diversi 
talbiet/permessi li rċieva l-kunsill sabiex jintramaw gabbani fi Triq il-Piccolo 
Soccorso matul il-jiem tas-sajf. Dawn il-permessi ma nħarġux sabiex ma jtellifx 
id-dħul finanzjarju tal-klabb b’risq il-Klabb tar-Regatta tal-Birgu. 
 
31.3.11 Preżentata għal darb’ oħra l-oġġezzjoni li ressaq il-kunsill mal-Awtorità 
tal-Ippjanar dwar l-applikazzjoni PA/07743/25 għall-iżvilupp f’numru 8, Triq it-
Tramuntana, il-Birgu. 
 
31.3.12 Preżentata korrispondenza mibgħuta mis-Sindku lis-Sur Nigel Mifsud 
dwar l-installazzjoni tal-iscaffolding mal-propjetá numru 38/39, Triq Hilda 
Tabone, il-Birgu fejn is-Sindku qabel xejn irringrazzjah li ttieħdet azzjoni ma’ din 
il-binja perikoluża iżda talab ukoll lis-Sur Mifsud sabiex l-iscaffolding jgħola aktar 
‘il fuq minħabba l-purċissjonijiet taż-żewġ festi fil-Birgu. 
 
31.3.13 Preżentata l-korrispondenza kollha marbuta mal-ġbir tal-iskart, it-truck 
maħmuġ u l-ħmieġ li qed iħalli l-istess truck fit-toroq speċjalment dawk 
pavimentati fejn qed jitħallew ħafna tbajja mill-qtar li jħalli warajh. Is-Segretarju 
Eżekuttiv spjega li hemm kwistjoni għaddeja sabiex dan it-truck ma jibqax jidħol 
il-Birgu għax mhux adekwat u lanqas huwa skont kif jitlob it-tender li nħareġ mill-
Kunsill Reġjonali Port għall-ġbir tal-iskart. Intant, il-kunsill għamel kuntatt ma 
kollettur ieħor tal-iskart sabiex jiġi jiġbor l-iskart huwa. 

31.4 Approvazzjoni – Audited Financial Statements 2025 
 
31.4.1 Is-Segretarju Eżekuttiv informa lill-kunsilliera preżenti li minħabba l-aħħar 
aġġustamenti li talbu l-awdituri, il-Financial Statements 2025 ma setgħux jiġu 
preżentati għall-approvazzjoni f’din il-laqgħa. Is-Segretarju Eżekuttiv informa 
wkoll lill-kunsilliera kollha li waqt ix-xogħol tal-audit, tkellem mal-awdituri dwar 
id-disclaimer of opinion fuq il-financial statements tal-kunsill u infurmatu li din 
l-oppinjoni se tibqa’ rikurrenti kull sena minħabba li l-affarijiet li tqajmu lura 
għas-sena 2016, ma ġewx indirizzati. Il-Viċi Sindku flimkien mal-kunsilliera 
preżenti qablu li hekk kif dan ir-rapport jiġi approvat, issir laqgħa mal-
Assoċjazjoni tal-Kunsilli Lokali u mal-Awditur Ġenerali rigward din il-problema u 
x’jista’ jsir sabiex titneħħa din l-oppinjoni tal-awdituri fuq ir-rapporti finanzjarji 
tal-Kunsill Lokali tal-Birgu. 
 
31.5 Approvazzjoni – Financial Statements Q1 2026 
 
31.5.1 Is-Segretarju Eżekuttiv ressaq għall-approvazzjoni tal-kunsill ir-rapport 
finanzjarju għall-ewwel kwart tas-sena 2026. Il-kunsill għalaq l-ewwel kwart 
b’defecit ta’ €6391.00 (sitt elef, tlett mija u wieħed u disgħin Ewro). Il-Viċi Sindku 
flimkien mal-kunsilliera preżenti, approvaw ir-rapport preżentat unanimament.  
 
31.6 Approvazzjoni tal-Iskedi tal-Pagamenti 
 
31.6.1 Il-Viċi Sindku, is-Sur Jason Portelli ressaq għall-approvazzjoni l-Iskeda tal-
Pagamenti tal-petty cash għax-xahar ta’ Ġunju 2026. Il-Viċi Sindku flimkien mal-
Kunsilliera preżenti approvaw b’mod unanimu l-iskeda preżentata. 
 
31.7 Mistoqsijiet mill-kunsilliera u komunikazzjoni mis-Sindku 
 
31.7.1 Il-Viċi Sindku s-Sur Jason Portelli staqsa fiex wasal il-Monument ta’ Ġorġ 
Agius. Is-Segretarju Eżekuttiv informa lill-kunsilliera li l-bust għandu jasal lejn 
nofs Lulju. 
 
31.7.2 Il-Kunsillier s-Sur Tristan Duncan talab biex l-isleeping police li hemm fi 
Triq San Filippu fil-parti d-dejqa fin-naħa ta’ fuq, tinqala u teħel fil-bidu tal-parti 
d-dejqa tal-istess triq peress li diversi residenti nfurmawh li bl-iskossi tal-karozzi, 
jista’ tinħoloq ħsara fil-binjiet l-antiki peress li hija triq dejqa. 

31.7.3 Il-Kunsillier s-Sur Tristan Duncan staqsa hemmx xi soluzzjoni sabiex ma 
jitpoġġiex ikel tal-qtates biswit iċ-ċimiterju tal-Parroċċa. Is-Segretarju Eżekuttiv 
informa lill-kunsillier li kemm-il darba avviċina lill-persuna li titma’ l-qtates biex 
l-ikel ma jitpoġġiex quddiem iċ-ċimiterju eżatti ankè mill-Pulizija. 
 
31.7.4 Il-Kunsillier s-Sur Tristan Duncan talab biex terġa’ ssir it-tabella bi vleġġa 
għad-direzzjoni tat-traffiku fi Triq it-Torri ta’ San Ġwann ħdejn il-parkeġġi tan-
nofs għaliex kemm-il darba jkun hemm vetturi li jgħaddu ħażin u kważi 
jikkawżaw inċident. Barra minn hekk, tintbagħat tfakkira dwar il-CCTV li min-
naħa tat-Torri ta’ San Ġakbu kellhom jitqabbdu mat-Torri ta’ San Ġwann bil-
permess tal-Iscouts. 
 
31.7.5 Il-Kunsillier s-Sur Tristan Duncan talab biex jekk hu possibli, tintbagħat 
tfakkira dwar Triq l-Antika minħabba l-istat li tinsab fiha. Il-Viċi Sindku talab biex 
ma’ din it-triq, jiġu nklużi wkoll Triq Bettina u Kunvent. 
 
31.8 Tmiem tal-Laqgħa u data tas-seduta li jmiss. 
 
31.8.1 Il-laqgħa ntemmet fis-sebgħa u kwart ta’ filgħaxija (7:15pm). Il-laqgħa li 
jmiss se ssir nhar it-Tlieta 21 ta’ Lulju 2026 fil-5:00pm (fil-ħamsa) ta’ filgħaxija. 
 
 
 
 
 

John Boxall                                                                 Christian Lawrence Raggio Vella 
Sindku                                                                         Segretarju Eżekuttiv 


